Seetaal van die Weskus-perde

Teks en foto’s: Lien Botha

Sit jou oor teen die waters van die weskus en jy hoor straks 'n twaalfde taal. Klanke, gebry
tussen die droé€ sandveld en die soutwaters van Atlantis. Dit spreek van swarigheid, lirieke
wat nie lig in die broek is nie. Musiek met die klanke van trekvissers soos Oom Tollie Nimb
en Jan Kraai.

Spookvisse roep jou verby Juffroushoogte tot by die meerblou see se kantlyn, tussen
Voorstrand en Bekbaai, Paternoster — een van die oudste vissersdorpies aan die Suid
Afrikaanse weskus. Wat betref die naam se oorsprong, kan jy maar self kies tussen die
Portugese seevaarders se oorlewingsgebede (“Onse Vader” in Latyns) o6f die krale
(Paternosters) wat die Khoi gedra het.

Om by die jaar 2019 se vissermanne uit te kom, hou verby die sosiale veredeling wat die
afgelope twee dekades hier posgevat het. Vandag is daar in Paternoster 17 restaurante, 2
boetiekhotelle en oor n honderd gastehuise; naweekposkaarte met name soos J’aime la Mer,
Strandloper, Ocean Boutique, Hoekie, Graaitjie of Over The Moon. Kies jou villa (mét of
sonder 'n spa.)



Naby die befaamde Wolfgat, op ’n rots neffens Gaaitjie se drempel, sit hulle. Enver Pharo,
David (Teerpad) Ketello, Jacques Jacobs, “sy van is Jacobs maar hy lyk soos flou koffie,”
Burton Carolus, Eugene van Hooi en Edgar Peters.

Die skuite het name soos Jackpot, Free Willy, Hotrod, Warlord en Wikkel.

“Ons almal werk ons hele lewe op die see. Nes ons pa’s en oupas, maar hulle is nou sat in
die stuk. . . reeds dood.”

Alvorens hulle soggens uitgaan see toe, sé hulle eers “ ‘Pappa, bless ons’. . . (Pappa is die
Here) en as jy die eerste net gooi, dan s€ jy: ‘more Pappa.” ”

“As jy nie ‘moére Pappa’ s€ nie, is dit bad luck vir die dag.”

“En die hardgekookte eiers wat teenspoed bring, is dit waar?”

“Nee, daai is bygelowe. Soos eerste met jou linkervoet klim in die skuit, nee wat. Ons glo
nie daai nie.”

“Kan bestaansvissers nog wettiglik lewe van visvang?” Hulle lag tand in die kies.

“Nie eintlik nie, net vir ses maande, vanaf November. Vir die seisoenstyd. Vroeér kon ons
nog kabeljou en galjoen vang, maar nou’s dit meestal kreef, snoek en hottentot. Dis nou
moeilik! Hulle vat maande weg van ons.”

Eugene van Hooi wil praat; die waarheid praat, maar hy kan nie. “Ek gaan eerlik wees,
hulle is ’n klomp poeste. Soos die jare loop, raak die kilos al hoe minder. Hulle gee dit vir die
fabrieke, vir die wit mense. Elke dag vang ons maar ons vier krewe elk. Hulle sé nou die
kreef is in die rooi, dit is nie man!

“Die dorp is verkoop deur ons eie mense, want hulle benefit daaruit, hulle lig nie vir ons in
nie, hulle het geld. . . hulle kry geld by die inkommers; die Johannesburgers.”

Enver meen weer die mense wat inkom, skep werk. “My ma het *n laundry.”

Die manne lyk beswaard, op 'n rots langs hulle, hap die honde Lamby en Wendy na vlieé€.

“Ons wil nou visvang en braai.” Die roostertjie wag eenkant, maar ’n rob bly al om hulle
skuit, voor hulle weer kan uitvaar, wag hulle vir die rob om pad te gee. Volgens Enver Pharo
eet 'n rob maklik vyf gesinne se kos op ’n dag.“Die fokken rob vreet meer as wat ons ooit
kan vang.”



“Een man van Laaiplek het per ongeluk ’n rob beseer, toe kry hy 'n miljoen rand boete, daai
mannetjie mag nie eers meer sy voete op die strand sit nie, maar meanwhile is die Sjinese op
die oop see, hullle doen wat hulle wil en niemand sien vir hulle nie.

“My pa se tyd was baie beter, en die permitte en die staat was nie so vol goet nie.

“Maar ek het nog nie antie se naam gevang nie?”

Die ‘antie’ wil weet waar hulle woon. “Kliprug is ons plek, ons almal bly hier bo. Dit is
lekker ja. .. daai wat ons het moet ons maar vat. Wat kan jy nou maak?

“Hulle het die ou plekke toegebou en reg rondom nuwe huise gebou, ook by die
begraafplaas. Van daai het hulle sommer platgestoot en klomp mense se kopbene gekry, daai
was ook nog erfenis.”

“En Wolfgat? Hoe voel julle oor die sukses daarvan?”

“Dit is goed. Hy het nou iets goed gedoen. Ja, hulle eet die goeters wat hier groei. . .
veldkool en als.”

Uit die bloute laat val Jacques Jacobs dat hy die afgelope ses maande op die pad gewerk
het maar vanoggend gefire is.

“Die baas het my s6 gesé en toe s€ ek hom s6. Jy mag nie terugpraat nie. Nou gaan ek weer
see toe.”

Van al die vissermanne praat Teerpad die minste.

“Ons het almal al by ander companies gewerk maar jy kom nie reg nie. Jy’s té in die see
in, jou hart is in die see.”

“Hoe laat gaan julle uit?”

“As daar nie wind is nie dan gaan ons uit.”

Almal van hulle kan swem en Burton Carolus reken in die geval van nood behoort hulle
omtrent 'n halfuur te kan hou in die water. “Ons gaan so 30 seemyle uit, jy kan verder gaan.
Op ’n goeie dag I¢ hier tagtig skuite in die water.”

Enver Pharo was al amper dood op die see. “Die masjien wou nie afgeslack het nie. Maar
ek dra ’n lifejacket, net in case.

“Ek was al vir 27 ure weg in die diepsee, die rescue helicopter het my uit kom haal. Jy
moet maar net bid, baie bid.”



Gerrit Bester se huisie is op die draai in St Augustynstraat, Kliprug. Nes sy oorle pa, is vis al
wat hy ken. “Soos die weer dit toelaat gaan ek uit, maar nou is dit af. As ek nie visvang nie
het ek nie inkomste nie, so jy moet maar jou sentjies spaar vir die moeilike tye.

“Omrede daai tyd het jy nog seisoentyd gehad, maar nou is dit kwotastelsels en jy werk
net so drie maande, hier is elke dag inspectors wat jou kreef weeg.

“Jy moet 'n permit hé om ’n vis te vang. Nee, dit gaan maar broekskeur, ek dink ons het
daai tyd meer werk gehad, hier was kreeffabrieke wat toegemaak het. Hulle trek mos nou die
groot fabrieke in so nou moet jy oor begin maar die fabrieke het vir baie mense werk
verskaf.”

Gerrit meen die kwotas is ’'n druppel in die emmer, maar hy erken dat die vis nie meer so
volop loop nie. “Dis die groot bote, veral van die pelagiese visse; ansjovis, rooi-oog, sardyne,
makriel en maasbankers. Die mense kom met daai groot staalskuite en groot nette. As een
van daai bote op 'n aand 500 ton optrek kan jy dink wat doen dit aan die vis, daar gaan
ongerymdheid ook gepaard, nou pomp hy oor die gewig, meer as wat hy mag vat en dan met
die omkeer is die vis lam.

“Die trawlnette is ook baie sleg, daai sleeptrawl skraap onder. . . teen die grond, jy kan
jouself indink watter plantegroei en diere word vernietig so, dis I&J en dié manne.”

Vroeér jare het Gerrit ooskus toe gevaar om te gaan tjokka vang en dan het hy tot drie
maande op die see gebly. “Al wat ek nou eintlik vang is hottentot en harders, vis is beslis
skaarser, miskien is dit ook die klimaatsverandering en die besoedeling.”

Hy staan in die voordeur en beduie. . . “ons grens sluit hier, daai kant is nou gastehuise,
maar ons was onder 'n wanindruk. Ons is in die binnekant van die kol gesit, en tog het daar in
al die jare klomp kleurlinge gebly, tot daar waar die vis en tjips plek is. So op die ou end sit
ons nou in die kraal, hoekom moes daai mense ge-uit het wat daar gebly het? En daar by
Gaaitjie het ook mense gebly.

“Die begraafplaas is net hier agter, daar’s nog drie familie grafte; my oorle ouma
Magdalena Bester, haar dogter Susan Murray en dié¢ se man Thomas Murray.

“Die rugbyveld was van daai huis af tot daar.”



In die verte sien jy palmbome en ’n ligtoring. Om daar te kom, moet jy al met die hoofpad
kruie deur St Helenabaai se gelaaide lewenslyn. Plaaslik bekend as ‘Die Agterbaai’ is hierdie
visveld 'n kontrasvraat se droom. Tussen afgetakelde monumente (Vasco da Gama, 1497) en
retoriese hoekstene (Ebrahim Rasool, 1998) word mense se lewens geweeg deur die newels
van versaakte visfabrieke wat grens aan ommuurde ontwikkelings soos Sandy Point. Na
bowe kontoer Britannica Heights se straatname: Heemraad, Anchor en Deo Gloria (0.a) met
views to die for.

Maar die see hiér, gevoed deur die koue Benguelastroom, eb sonderling in enige taal.

Shelley Point se golflandgoed en Colonial Country Club is egter nie vir almal beskore nie.
Volgens die sekuriteitsbeampte aan diens, kan jy slegs saam met 'n eiendomsagent toegang
kry. ’n Selfie by die ligtoring is dus uit.

Terug, op soek na die vistermanne van weleer. Verby Lucky Star. . . deur Stompneusbaai.
Golden Mile 1€ wes, Columbine, Vioolbaai, Blueberry Hill, Hanna se baai, Die Eiland Tehuis
vir Gestremdes. . . Not 100% padstal. Name begeester kortverhale tot in Mississippistraat,
Steenberg’s Cove.



(Foto’s 7,8)

Stoepstories is die huis waar Johan Bleeker, Milly Papier en hulle kinders, se verhale reguit
see toe loop. Milly glimlag maklik.“Al die jare maak hy sy kinders groot met vis. Johan was
vir meer as 48 jaar 'n visserman. . . op die pelagiese bote.”

Bleeker se pa was eens ’n skipper by die ou fabrieke. “Ons het hierso gekom in 1946, daai
jare het ons oor die pont gekom, van Velddrif af. Hier was amper niks, net die visfabrieke, 'n
paar huise en plase.” Stoepstories se werf getuig van ’n seeman se spullen. “Ja ons vang so
bietjie harders en lynvis, maar dit is nie meer so volop en naby soos toé nie. Eers was dit
maasbanker en makriel, maar dié sien jy nie meer nie.”

Volgens Johan vaar die bote nou al verder vir vis en van die staalbote vat nou maar ys aan
boord en maak koue water om die visse in 'n redelike toestand afgelaai te kry. Die seisoen is
nou aan die afloop en dan Ié die bote weer. As hulle kwotas vol is, is dit klaar, dan word die
nette herstel en die skuite weer reggemaak vir die volgende seisoen.

Hierdie seeman was al op ’n boot wat deur die vis omgekeer is; maasbankers. “Dit was in
die sestigerjare, die boot is toe heeltemal met sy kielkant omgekeer. . . in die nag. Daar’s te
veel vis ingetrek, die vis het eers opgekom en toe sak hy af, dis omdat hy 'n hakkerige vis is.
Dis nie soos ’n sardyn (wat ’n gladde vis is) wat oorgaan nie. Gelukkig was daar ander bote
om ons op te tel.”

Jy hoor van bote wat toentertyd plat gelaai ingekom het met maasbankers, “die skuite was
vol gevang deur bestaansvissermanne. Ek het gedink die maasbanker sal nooit ’'n einde hé
nie.”

Hy wys die ongewenste, kleiner ansjovisnet wat in 1968 deur wetgewing ingestel is. “Die
ansjonet het die klein vissies ook getrek, dan kan hulle nie deur nie. Toe hulle dié¢ beursnette
destyds ingebring het, het my pa gesé: ‘dit is die besem wat die see gaan skoonvee.” ”

Dit is alombekend dat vernietigende visvangtegnologie soos kiefnette teikenspesies vinnig
uitput en ook uiters verkwistend is. Verder strek dit tot nadeel van ander seediere soos
dolfyne, walvisse, seeskilpaaie en seevoéls. Die visindustrie is vir Johan 'n kombinasie van
onoordeelkundige besluit en -wetgewing.

“Die see is opgebreek in blokke, en die inspekteurs kontroleer dit, maar dan kom jy by die
fabriek waar die persentasies gekook word. Dit het in die sewentigerjare al gebeur, jy kan
maar net dink as korrupsie op die land so erg is, hoe moet dit nie wees daar waar jy nie kan
sien nie!

“Uit hierdie see kan vir duisende mense werk geskep word, hulle moet visplase begin.
Perlemoenplase, dit sal moet gebeur. In die ou regering was daar mense wat hulle beskerm
het en in die nuwe regering soveel omkoopgeld.”

(Foto 9)

Milly gaan nie self see toe nie, maar sy is betrokke by die bemarking van die manne en
“caretaker van die kreefpermitte.”

“Die gemeenskap het my gekies, nee ek is proud om in die visbedryf te wees maar die
goewerment hou ons terug.”



Sy is oortuig daarvan dat die 94 kg per persoon per seisoen (15 November tot 15 Maart)
nie volhoubaar is nie. “DAFF (Department of Agriculture, Forestry and Fisheries) het ons
nog nie laat weet wat die komende seisoen se kwota is nie maar ek glo dit gaan weer op
dieselfde uitkom.

“Hulle kan nie lewe daarvan nie en intussen het Lusitania en Oceanna oor die 500 ton en
boonop maak die gooi van die fuike die kreef dood want dit beseer hulle. Ek weet wragtie nie
wat hier aangaan nie want ons arme vissermanne kry swaar, maar die ander mense gaan net
vorentoe. Ek dink die bestaansvissers gaan uitsterf, vir small-scale sal jy in die toeckoms moet
tien jaar ondervinding hé.

“Vang hulle maar net bietjie om te oorleef, en as hulle gevang word, is hulle in die
moeilikheid, die goewerment gee nie eers vir die mense iets soos 'n hamper nie, geen UIF,
niks nie. Hulle raak net al armer. Ons toyi-toyi en baklei by DAFF se kantore en was al
amper in die tronk. Daai mense by DAFF is net so korrup.

“Maar ons vroue is mos die rugpunt van die manne, ons gaan vorentoe.”

Saam met ses ander vroue, is Milly betrokke by Weskusmandjie, 'n bemagtigingsprojek.

“Ons piekel alikrukke, bokkoms, mossels, rolmops, perdevoete en sea lettuce en dan maak
ons ook suurvytjiekonfyt.” Sy wys ’n foto van bamboes, gerol op ’n stokkie; dit lyk soos
spaghetti. “Verder maak ons plekmatjies. . . uit visnette. Ons het darem al vier keer 'n
betaling vir ons produkte gekry, laat ons net wettig kan werk.”

Dié gemeenskap uit die stofstrate Kentucky, Alabama en Tennessee, het vroeér vanjaar ’n
eiendomsreus bloedneus geslaan in die hof maar die stryd is in alle waarskynlikheid nog nie
heeltemal gewonne nie.

Johan se ligblou oé flits: “Ons baklei dat die Waterfront nie gebou word nie. Hulle dink
niks van ons nie, dit is hoeckom hulle die mure hier bou.

“Ons wil nie nog van die ontwikkelings hé nie, dis meestal vakansiehuise. As jy daar aan
die voorkant kom, hoeveel van daai huise staan leeg? Dis mense van oorsee wat miskien vir
’n maand in ’n jaar kom; inkommers boonop, wat op jou skel as jy daar naby kom.

“Never mind wat die permits s¢€, as jou hele lewe so teen die see was is jy histories
geregtig op die see. . . gebruiksreg.

“Hierdie pad wat hierso loop is geskiedkundig, dis die gemeenskap se pad.”

Dis 'n stowwerige roete; di¢ Mississippi wat doodloop in die rinnewasie van ’n verlate
visfabriek.

(Foto’s 10, 11,12,13)

Slaan jy jou o€ op na Sukran, die bakkie waarmee Japie Gordon en Colin Titus daagliks 'n
bestaan probeer voer, steek dit jou dwars in die kop dat hebsug se ‘Megalodons’ so
genadeloos teenoor ’n bestaansvisserman kan wees.

“Ons het hier uitgegaan na Johnny Andries se baai, dan vaar jy daar uit, dis 'n poortjie,
dan gaan ons na John Terry se baai (hy’s nou al oorlede) dan gaan ons na Noordbaai en dan
kerkhof toe. . . daar is 'n plekkie. Ons vang wanneer dit daar byt, maar as dit nie byt nie dan
moet jy weer 15 myl terugroei.”



(Foto 14)

Jy soek verniet 'n enjin, die twee manne roei al die pad en dis vrek harde werk. “Ons het nou
vir ons gaan prawns maak, dis die tipe aas wat die vis soek.” Japie hou die garnaaltjies in sy
oop hand. Dis die beste aas vir al hulle visse. As die snoekie kom, dan vang hulle snoek.

“Ons het nie St. Joseph permits nie en geelstert is seisoensvis, so ons is nou maar net op
die harder en die hottennot. Hulle’s baie streng met ons, ons het een keer drie vissies gevang
toe wou hulle ons beboet vir daai drie vissies. Die Sarah Baartman kom I€ net hier voor en
hou alles dop.”

(Foto 15)

Colin dink nie die gemeenskap staan saam nie. “Soos ek hier is het ek nie vispermit nie, my
naam is op die lys maar toe die permitte uitkom toe is my naam nie daar nie. Maar daar is
mense wat heeljaar hier op en af ry en meer vis uithaal as wat hulle mag én hulle werk in die
fabrieke. Ek wil Kaap toe gaan om met die mense daar te gaan praat.

“Ek het al moed opgegee met die mense. Ek sit meer as tien jaar sonder permit, hulle
neem nie my papiere in nie, ek dink die mense het my papiere weggegooi.” Al hulle vangste
is op Japie se permit.

“Sou julle dan liewer iets anders wou doen met julle dae?”

“Nee, dit is lekker hier, ons geniet dit. Op die see voel mens vry, jou vrou gee net vir jou
moeilikheid by die huis.

“Jy sien als raak van die see af, walvisse kom onderdeur die boot, jy kan amper aan hom
vat, witdoodhaaie ook. As hy begin aggressief raak, dan skuur hy aan die bootjie, een keer toe
1€ die witdoodhaai langsaan my.

“Groter as die boot?”

“Ag, mevrou. . . verby die boot!

“As hy beginne aan die boot stamp dan moet jy nie oorkyk nie want dan sien hy jou
skaduwee, spring uit die water en byt jou sommer middeldeur. En as die walvisse kalf moet
Jjy nie naby hulle kom nie, hulle weeg sommer 2 ton by geboorte.”

Gure visvang kondisies lees hulle op die see. “Baie dolfyne, as hulle so uit die water
spring, dan weet ons daar kom sterk weer, ook die tobies — as hulle begin piep-piep dan weet
ons.”

“Sekere tyd wil die vis byt en sekere tyd wil hy nie byt nie.” Met die vis wat hulle vandag
gevang het kan hulle vir twee dae lewe.

(Foto’s 16, 17)

By Rooibaai in Laaiplek trek die son water wanneer Stormkus se bemanning, Michael Visser
en André Maritz, anker gooi. Op die kaai staan drie mans klaar gereed om vis vir die aand se
braai te koop. Een van hulle lyk waaragtig op ’n druppel soos Daniel Craig en die antie val
amper in die water.

“Seevaardigheid is jaarliks baie duur en mens kan omtrent nét bestaan. . . kant werk moet
Jy maar kry, so ons werk ook op die groot skuite.”



Hulle nette word gereeld deur die robbe beskadig dan moet dié weer vervang word teen
R1700 elk. “Dis 'n week, dan kan jy hom 6f regmaak 6f jy moet maar 'n nuwe ene koop, ek
het vandag agt robbe gehad wat heeltyd om my was, hulle werk daai net sodat jy deur die
gate kan stap.”

(Foto’s 18, 19)

Michael sé hulle verskaf hoofsaaklik vis aan Dagbreek Visserye in Bokkomlaan. “As hulle
nou vir my op ’n plaas gaan sit, kan hulle my maar begrawe; as jy daar buite is. . . daar’s niks
tegnologie nie. Dis net jy en die see.”

'n Visserman ken die tekens. “Ons kyk maar die wind. Noord moenie waai nie, oos en
suid kan waai, en die visverraaiers wys ons waar die vis is. . . sterretjies en meeue. Ook as jy
baie malgasse sien, dan gaan kyk jy waar hulle laaste was. Verder gaan jy maar op instink.”

“Dis smokkelaars.” Michael knik na ’n boot wat in die rigting van die riviermond vaar.
Die man wat na Daniel Craig lyk, wys na ’n reuse swerm voéls wat laag oor die Bergrivier
vlieg, na hul nagplek. Dis seeduikers op pad na ’n eiland in die soutlane. “Elke dag as daai
son daar opkom dan begin hulle van voor af vlie.”

(Foto 20)

Jy moet spring vir ’'n foto van die netvismense wat ’n vrag harders kom aflaai by Dagbreek
Visserye in historiese Bokkomlaan. Op 'n Vrydag is dit drop & go.

Linda Voges, die eienaar, verjaar vandag. Sy het aangegaan met die besigheid nadat haar
man in Oktober 2007 dood is. Haar man Derick was lank op die groot bote en in 2006 het hy
gedink die vissery is 'n goeie opsie. “Ek was baie gekant toe my man dié besigheid wou
oopmaak, maar soos die Here dit wil, het dit toe uitgewerk. . . so ek kon aangaan.

Die perseel huur sy by die kunstenaar Marina Clunie en die grond behoort aan die
munisipaliteit.

“Ek is hier as die dag oopmaak en ek is hier as hy toemaak.”

Sy meen dat harders die vissermanne nog aan die lewe gaan hou.

“Die mense braai hom, hulle hou daarvan as hy nog nie so droog is nie.”

“Ons het 'n klomp bote wat vir ons aflaai. Hulle werk dikwels deur die nag, dit hang af of
dit dagvis of nagvis is. En weet jy, ons was baie gelukkig hierdie winter, ons het heeljaar baie
vis gehad, laasjaar het ons baie gesukkel. Ons is maar net gelukkig, soos die boere.”

“Of hulle reén kry of nie?”

“Presies.”

Die vis kom in, dan word dit geklas. Die groter harders word gevries en die kleineres
word bokkoms, daarna word dit gesout vir so drie dae en dan word dit opgehang in trossies
van tien.

(Foto 21)



“Hier hang nou 5700 bossies, die einde van die maand kry die mense hulle geldjie, so
hierdie bossies is eintlik alles reeds bestem. Dit is goedkoper as vleis, die boere vat dit vir
hulle werkers.”

Vra jy haar of sy darem self bokkoms eet, skud sy net haar kop. “Ek moet baie honger
wees; maar my man was lief daarvoor. Mens eet dit saam met brood, konfyt en sterk swart
koftie.”

(Foto 22)

Buite 'n piepklein bokkomhuisie sit twee mense vissies en skoonmaak. Dis Nos Blaauw en
Heinrich Theart 6f Thiart.“My van spel jy met altwee, as dit baie belangrike mense is, is dit
met die ‘i’ om hulle te impress, anders is dit die ‘e’ vir gewone mense.

’n Gawe vrou in ’n ligblou Toyota hou stil en skerts deur die oop venster. “Jy sal nou lag,
ons noem hom sommer Spinnekop.”

“Is julle familie?”

“Waar wil ek familie van haar wees, is antie nou mal?”’

“Ons is O0u bure,” laat val die vrou in die Toyota.

“En wat is die vrou met die mooi Weskusaksent se naam?”

“Sy’t ’n voordeel, sy hekel en brei,” laat val Spinnekop.

“Jy gaan omval as jy my naam hoor! My regte naam is Cleopatra Dipaola; ek is eintlik 'n
Italianer, maar ek wil nie ’n Italianer wees nie. Die mense noem my Thirisa. Ek was met 'n
Huysamen getroud.”

Haar voorsate, die Carosinis en Dipaolas, het 'n belangrike bydrae tot die ontwikkeling
van die dorp gelewer. Uit ’n era van Italiaanse ambagsmanne, wieg ook die nalatenskap van
die Tallie skeepsbouers wat meer as ’n duisend bote aan die Weskus gebou het.

“Ons kry nou Italiaanse burgerskap.”

“Gaan julle dan landuit?”

Haar kinders gaan bietjie loer, maar sy, Cleopatra Thirisa Dipaola Huysamen bly nét hier.

Waar Hugo Tallie se perde op die blou water loop.

(Foto 24)

End/

Bronne: Onderhoude met vermelde individue: 2-4 Oktober 2019; Velddrif se Stories, Lokkie van Zyl, Tweede
Hersiene Uitgawe 2018; SA Visserye Museum, Velddrif (besoek 4 Oktober 2019)

